
Eftirlit er ekki iðnaður



Það að kalla eftirlit iðnað er sérkennileg nálgun. Þingmenn stjórnarmeirihlutans hafa verið duglegir við að tala um eftirlitsiðnað, sérstaklega þeir sem eiga sæti í hagræðingarhópi ríkisstjórnarinnar. Orðræða á borð við þessa gefur til kynna að eftirlit sé til trafala og einungis framkvæmt til að skapa nokkrum skrifstofublókum vinnu.

Meðal þeirra raka sem notuð hafa verið fyrir því að íslenskar eftirlitsstofnanir megi missa sín er að þær hafi ekki staðið sig nógu vel. Þannig hefur Vigdís Hauksdóttir sagt að leggja megi niður Matvælastofnun af því að hún hafi ekki komið í veg fyrir að iðnaðarsalt væri selt til matvælaframleiðslu. 



Ég er alveg sammála því að stofnunin sýndi ekki sínar bestu hliðar í því máli og ég er hundfúll yfir að hafa japlað á iðnaðarsalti í mörg ár. Staðreyndin er hins vegar sú að ef ekki væri fyrir Matvælastofnun og Heilbrigðiseftirlitið værum við líklega ennþá að borða salt sem á að fara á gangstéttir.



Íslenskar eftirlitsstofnanir eru langt frá því að vera fullkomnar en ástæða þess er ekki sú að þær hafi of mikið af peningum á milli handanna. Eins og fram kom í rannsóknarskýrslu Alþingis skorti Fjármálaeftirlitið fjármagn í aðdraganda hrunsins en það er samdóma álit flestra að stofnunin hafi ekki staðið sig nógu vel.



Umræðan um eftirlit virðist líka snúast að einhverju leyti um hvað það kostar fyrir ríkið. Eftirlitsstofnanir - sérstaklega þær sem eingöngu sinna eftirliti - sækja samt rekstrarfé sitt að stórum hluta beint til þeirra aðila sem eftirlit er haft með. Nánar er fjallað um það í Skástriki í dag. 

Ég get ómögulega skilið það sjónarmið að eftirlit sé iðnaður sem skera þurfi niður. Ég er hins vegar mjög spenntur að sjá hvernig skera á niður til eftirlitsstofnana eða hvort niðurskurðurinn muni felast í að fella niður eða lækka kostnað eftirlitsskyldra aðila.

Brim styrkti oftast og Landsbankinn mest

Aðalsteinn Kjartansson / adalsteinn@skastrik.is





Útgerðarfyrirtækið Brim er það fyrirtæki sem oftast er tilgreint sem styrkveitandi í uppgjörum íslenskra stjórnmálaflokka og frambjóðenda á tímabilinu 2002-2011. Fyrirtækið, sem gerir út fjögur skip, er skráð fyrir 29 styrkjum í þeim gögnum sem birt eru um fjármál stjórnmálastarfsemi á vef Ríkisendurskoðunar. Samherji, sem er stærsta útgerðarfélagið á landinu, styrkti stjórnmálastarfsemi töluvert sjaldnar en Brim en upphæðin er ekki mikið lægri. Samherji er skráður fyrir átján styrkjum sem samtals nema um 6,3 milljónum króna á tímabilinu en styrkir Brims eru samtals 6,35 milljónir króna.



Landsbankinn styrkti mest

Það félag sem styrkti stjórnmálaflokka og frambjóðendur mest var Landsbankinn en hann er einnig í öðru sæti á lista yfir fjölda styrkja. Landsbankinn styrkti stjórnmálastarfsemi um samtals 26,35 milljónir á tímabilinu samkvæmt yfirliti Ríkisendurskoðunar þar sem styrkveitendur eru tilteknir. Vitað er að bankinn veitti oftar styrki en í þau skipti sem styrkveitendur eru tilgreindir í gögnunum og fjárhæðirnar voru umtalsverðar. Í rannsóknarskýrslu Alþingis um bankahrunið kemur til dæmis fram að Landsbankinn hafi styrkt Sjálfstæðisflokkinn um 25 milljónir króna árið 2006 en sá styrkur er skráður án tilvísunar til styrkveitanda í gögnunum. Sá styrkur og annar frá FL Group upp á samtals 50 milljónir króna eru í endurgreiðsluferli hjá Sjálfstæðisflokknum vegna viðbragða sem urðu í samfélaginu þegar styrkirnir komu fram í dagsljósið. Endurgreiðslan fer fram í skrefum, vaxta- og verðbótalaust. 



Eimskip og Samskip eru einnig bæði á lista yfir þau fyrirtæki sem styrktu oftast og mest. Eimskipafélag Íslands er auðkennt í sextán tilfellum og styrkti það stjórnmálaflokka og frambjóðendur samtals um 7,36 milljónir króna en Samskip styrkti í átján skipti um alls 7,27 milljónir.



Sjálfstæðismenn fá mest og oftast

Sjálfstæðisflokkurinn er sá flokkur sem oftast hefur fengið styrki en á tímabilinu fékk hann 1326 styrki frá bæði einstaklingum og lögaðilum. Lögaðilar eru þó styrkveitendur í 95 prósentum tilfella. Brim og Lýsi eru þau fyrirtæki sem oftast styrktu Sjálfstæðisflokkinn en Brim styrkti hann fjórtán sinnum og Lýsi í þrettán skipti. Samtals fékk flokkurinn og frambjóðendur hans 757 milljónir króna í formi styrkja.



Enginn annar flokkur kemst með tærnar þar sem sjálfstæðismenn eru með hælana þegar kemur að fjölda styrkja. Samfylkingin og Framsóknarflokkurinn eru á svipuðu róli en Framsókn fékk 553 einstaka styrki frá lögaðilum og einstaklingum og Samfylkingin 536. Upphæðirnar eru þó ólíkar. Samfylkingin og frambjóðendur flokksins fengu samtals 398 milljónir króna á tímabilinu en það er um 89 milljónum krónum meira en Framsóknarflokkurinn og frambjóðendur hans fengu, sem voru samtals 309 milljónir.



Fæstir nafngreindir

Eins og fjallað var um í síðasta tölublaði Skástriks eru flestir styrkir til stjórnmálastarfsemi á tímabilinu án tilvísunar til styrkveitanda. Ekki var skylt að gefa upp nöfn þeirra aðila sem styrktu stjórnmálaflokka og frambjóðendur þeirra fyrr en árið 2007 þegar lög frá árinu áður tóku gildi. Lögin kveða á um að frambjóðendur og stjórnmálaflokkar skili afriti af uppgjöri til Ríkisendurskoðunar sem síðan birtir útdrátt úr gögnunum á vefsíðu sinni. 



Sé litið á alla styrki á tímabilinu, óháð því hvort þeir komu frá fyrirtækjum eða einstaklingum, kemur í ljós að 66 prósent þeirra eru órekjanleg eins og styrkirnir birtast í opinberum gögnum um fjármál stjórnmálastarfsemi. Allir styrkir á tímabilinu nema samtals 1,53 milljörðum króna og því er um milljarður króna órekjanlegur í gögnum frá tímabilinu.

Óljós sparnaður felst í að leggja niður eftirlit

Aðalsteinn Kjartansson / adalsteinn@skastrik.is



Í það minnsta tveir þeirra þingmanna sem eiga sæti í sérstökum hagræðingarhópi ríkisstjórnarinnar hafa opinberlega talað um að skera megi niður hjá íslenskum eftirlitsstofnunum. Þeir hafa jafnvel gengið svo langt að segja að hugsanlega megi leggja niður ákveðnar stofnanir. 

Guðlaugur Þór Þórðarson, þingmaður Sjálfstæðisflokksins og fulltrúi í þessum hópi, hefur talað um eftirlitsstofnanir sem eftirlitsiðnað. Vigdís Hauksdóttir, þingkona Framsóknarflokksins og fulltrúi í hópnum, hefur einnig gagnrýnt eftirlitsstofnanir og gengið svo langt að segja að leggja megi niður allar eftirlitsstofnanir að Fjármálaeftirlitinu undanskyldu. „Hér er ég til dæmis að vísa til Umhverfisstofnunar. Hún hefur brugðist sínu lögbundna hlutverki, samanber iðnaðarsaltsmálið. Þá má draga stórlega úr starfsemi Fjármálaeftirlitsins,“ sagði Vigdís í samtali við DV á síðasta ári.



Eftirlitsstofnanir óskilgreindar

Samkvæmt upplýsingum frá fjármálaráðuneytinu er ekki til neinn listi eða nákvæm skilgreining á því hvaða stofnanir séu eiginlegar eftirlitsstofnanir. Þó er alveg skýrt að ákveðnar stofnanir, til dæmis Fjármálaeftirlitið, Samkeppniseftirlitið, Heilbrigðiseftirlitið og Matvælastofnun, eru eftirlitsstofnanir. Ástæðan fyrir því að erfitt getur verið að skilgreina hvaða stofnanir eru eftirlitsstofnanir og hverjar ekki er að margar stofnanir sinna eftirlitshlutverki samhliða þeim verkefnum sem þeim er aðallega ætlað að sjá um.



Í meistararitgerð sem Árni Jóhannsson skrifaði í bókasafns- og upplýsingafræði segir að eftirlitsstofnanir hafi verið skilgreindar út frá hlutverkalýsingum og lögum sem gilda um stofnanir. Niðurstaða Árna var að 34 stofnanir tilheyrðu flokki eftirlitsstofnana. Þar á meðal er Seðlabanki Íslands en bankinn er almennt ekki á fjárlögum ríkisins og því undanskilinn í þeim útreikningum sem stuðst er við í þessari umfjöllun.



Tuttugu prósent ekki frá ríkinu

Samkvæmt athugunum Skástriks er kostnaður þessara 33 stofnana umfram tekjur 24 milljarðar króna. Tekjur stofnananna nema samtals 4,2 milljörðum króna sem koma til lækkunar 28,2 milljarða króna raunkostnaði. Af þeim kostnaði eru um nítján prósent, eða 4,6 milljarðar króna, innheimt af ríkistekjum. Það þýðir að 81 prósent af kostnaði við eftirlitsstofnanirnar, eða 19,4 milljarðar, eru greidd úr ríkissjóði. 



Ef þær stofnanir sem Guðlaugur Þór og Vigdís hafa nefnt sérstaklega eru skoðaðar, það er Fjármálaeftirlitið, Matvælastofnun og Umhverfisstofnun, kemur í ljós að hjá þeim er hlutfall kostnaðar sem ekki lendir á ríkissjóði hærra. Stofnanirnar þrjár eru að stærstum hluta fjármagnaðar með tekjum sem innheimtar eru af ríkistekjum en þær eru 53,59 prósent heildartekna stofnananna. Þar skiptir rekstur Fjármálaeftirlitsins mestu máli. Rekstur stofnunarinnar kostar árlega 1,8 milljarða króna en aðeins 122 milljónir eru greiddar úr ríkissjóði. Afgangurinn eru tekjur sem innheimtar eru af ríkistekjum.



Vildu meira eftirlit

Umræðan um eftirlitsstofnanir og þá sérstaklega Fjármálaeftirlitið er mjög athyglisverð ef litið er til rannsóknarskýrslu Alþingis um efnahagshrunið. Þar kom fram að Fjármálaeftirlitið hefði verið of veikt. „Það er niðurstaða rannsóknarnefndar Alþingis að mikið hafi skort á að Fjármálaeftirlitið væri í stakk búið til þess að sinna eftirliti með fjármálafyrirtækjunum á viðhlítandi hátt síðustu árin fyrir fall bankanna. Þar veldur mestu að ráðstöfunarfé Fjármálaeftirlitsins var ónógt,“ segir í skýrslunni. Síðan þá hefur rekstrarkostnaður stofnunarinnar aukist svo um munar en sá kostnaður er ekki sóttur í vasa ríkisins heldur til fjármálastofnana. Samkvæmt fjárlögum árið 2007 voru gjöld Fjármálaeftirlitsins umfram tekjur 597 milljónir en í ár er sá kostnaður 1.818 milljónir.



Erfitt að meta sparnaðinn

Erfitt er að segja til um hversu mikill sparnaður fengist með því að leggja niður eftirlitsstofnanirnar þar sem fjárútlát til þeirra eru ekki skilgreind eftir því hvað fer í eftirlitsstörf og hvað fer í önnur störf. Flestar stofnanirnar sem teljast til eftirlitsstofnana hafa önnur hlutverk en eftirlit á sinni könnu, sem ólíklegt er að myndu hverfa ef stofnanirnar yrðu lagðar niður. Enginn sparnaður fælist í því fyrir ríkissjóð að leggja niður stofnanir á borð við Lyfjastofnun og Mannvirkjastofnun þar sem þær fá engar tekjur beint úr ríkissjóði. Ljóst er þó að einhver sparnaður fengist með því að leggja niður eftirlit í öðrum stofnunum.



Stjórnvöld hafa látið í ljós vilja til niðurskurðar í eftirliti hér á landi. Bjarni Benediktsson fjármálaráðherra hefur sjálfur sagst jákvæður fyrir endurskoðun á eftirlitsstofnunum. Þá þykir alveg ljóst að hagræðingarhópurinn kemur til með að skila tillögum um niðurskurð til slíkra stofnanna. Þær tillögur liggja þó ekki fyrir fremur en aðrar tillögur hópsins og alls er óljóst hvort almenningur komi yfir höfuð til með að fá upplýsingar um hvaðan þær niðurskurðartillögur sem kynntar verða í næsta fjárlagafrumvarpi koma. 

Ríkið borgar en Garðabær sleppur

Atli Þór Fanndal / fanndal@skastrik.is



Garðabær kemur sér hjá mögulegri skaðabótakröfu íbúa í Garðahrauni með því að þrýsta á ríkið að halda áfram með byggingu nýs Álftanesvegar. Gert var ráð fyrir lagningu nýs Álftanesvegar í deiliskipulagi Garðabæjar frá árinu 2003. Framkvæmdin er að fullu greidd af ríkissjóði en verkið kostar um milljarð króna. Lagning vegarins hefur þó dregist af ýmsum orsökum og þær raddir hafa heyrst að ekki sé þörf fyrir nýjan veg. Verði ekki staðið við tilfærslu vegarins og komi í kjölfarið skaðabótakrafa frá íbúum Garðahrauns verður slíkt greitt úr bæjarsjóði. Framkvæmdirnar eru hluti af deiliskipulagi Garðabæjar en þar sem vegurinn telst þjóðvegur fellur kostnaðurinn á ríkið, þrátt fyrir að tilfærslan sé ákvörðun Garðbæinga.



Í deiliskipulagi Garðabæjar frá 2003 er kveðið á um að Álftanesvegi hinum gamla skuli breytt í safnveg. Prýðahverfi er lítil íbúaþyrping í Garðahrauni sem liggur við núverandi Álftanesveg. Íbúar þess hverfis keyptu lóðir og hófu að byggja þar miðað við deiliskipulag sem gerði ráð fyrir að Álftanesvegur yrði færður og hafa lýst yfir óánægju með þær tafir sem orðið hafa á verkinu  Hjá Vegagerðinni fengust þær upplýsingar að Garðabær hefði sótt málið afar hart gagnvart stofnuninni og krafist þess að haldið yrði áfram með framkvæmdir.



Íbúarnir eiga heimtingu á að vegurinn fari

Gunnar Einarsson, bæjarstjóri Garðabæjar, hefur fjallað um þessa hlið málsins en í þættinum Í bítið á Bylgjunni sagði hann það gleymast að íbúar svæðisins hefðu keypt sig inn í ákveðið skipulag og því sé það á ábyrgð sveitarfélagsins að fara eftir því. Hins vegar hefur dregið verulega úr uppbyggingu á svæðinu miðað við það sem reiknað var með þegar deiluskipulagið var gert. Nýi vegurinn er hannaður með það í huga að rúmlega tuttugu þúsund bílar keyri um veginn á sólarhring en umferðin er í dag um fimm þúsund bílar á sólarhring. Í sama viðtali sagði Gunnar að óljóst væri við við hverju mætti búast á næstu árum enda stjórnaðist uppbygging meðal annars af efnahagsástandi. Þegar gengið var á Gunnar og hann beðinn um skýringu á því til hvaða tímabils „næstu ár“ næðu nefndi hann að hugsanlega yrði umferðin meiri á næstu tuttugu árum.



Afar ólíklegt verður að teljast að íbúar Prýðahverfis geti krafist skaðabótaupphæðar sem kemst í námunda við það sem kostar að reisa nýjan Álftanesveg. Hins vegar yrðu þær upphæðir greiddar úr sjóðum Garðabæjar en ekki ríkissjóði.



Verða að sanna fjárhagslegt tjón

Til að íbúar geti krafist skaðabóta af Garðabæ fyrir að hafa ekki uppfyllt skilyrði deiliskipulags verða þeir að sýna fram á fjárhagslegt tjón vegna þess. Skástrik bar málið undir lögfræðing með þekkingu á sveitarstjórnarrétti en hann taldi sér ekki fært að segja til um hvort slíkur réttur hefði myndast í tilfelli Prýðahverfis. Hins vegar sagði hann ítrekað hafa komið í ljós að sveitarstjórnir óttast mjög þennan skaðabótarétt og vilja því helst ekki gera miklar breytingar á skipulagi. 



Umferðaröryggi

Í umræðu um framkvæmdirnar hefur komið fram að Álftanesvegur telst tæplega öruggur vegur miðað við landsmeðaltal. Þannig hefur slysatíðni á Álftanesvegi verið nokkuð yfir meðaltali síðasta áratuginn. Á því eru þó undantekningar, til að mynda árin 2010 og 2004. Samgöngustofa heldur úti tölfræði um slys á vef sínum en þar má finna slysakort með lýsingum á skráðum áhöppum. Frá árinu 2002 eru tvö alvarleg slys skráð á gamla Álftanesvegi en flest atvikin á þeim vegi eru skráð sem óhöpp án meiðsla. 



Lögbann

Landvernd, Náttúruverndarsamtök Íslands, Náttúruverndarsamtök Suðvesturlands og Hraunavinir hafa farið fram á lögbann á framkvæmdir við nýjan Álftanesveg á meðan málaferli samtakanna gegn framkvæmdunum eru rekin fyrir dómstólum. Sýslumaður hafnaði lögbanninu á þeim forsendum að umhverfissamtök teldust ekki aðili að málinu með lögvarða hagsmuni. Úrskurðinum hefur verið áfrýjað og þess er krafist að úrskurðar verði leitað frá EFTA-dómstólnum um málið. Árósarsamningurinn var árið 2011 fullgiltur af Alþingi en honum er ætlað að tryggja lögvarða hagsmuni almennings í umhverfismálum. Grundvallaratriði samningsins er að tryggja aðgengi almennings að upplýsingum um umhverfismál, ákvarðanatöku og dómskerfinu hvað varðar ákvarðanatöku um umhverfismál.



Hraunavinir

Samtök sem kalla sig Hraunavini hafa hindrað framkvæmdir í Garðahrauni undanfarnar vikur. Hópurinn vaktar svæðið og stillir sér upp á milli vinnuvéla og hraunsins. Hjá Vegagerðinni fengust þær upplýsingar að lítið væri vitað um hvað væri fram undan. Þeir Hraunavinir sem Skástrik ræddi við virðast búa sig undir áframhaldandi setu og vöktun til að koma í veg fyrir framkvæmdir.

Sérstaklega samið um náttúruverndarlögin

Atli Þór Fanndal / fanndal@skastrik.is



Umhverfisráðherra hyggst leggja fram frumvarp um afturköllun laga um náttúruvernd. Þetta segir í tilkynningu umhverfisráðuneytisins sem birt var á þriðjudag. Það vekur athygli að ráðherrann skuli grípa til aðgerðanna en samþykkt laganna var hluti af samkomulagi stjórnar og stjórnarandstöðu við síðustu þinglok fyrir kosningar. 



Miklar breytingar í meðferð þingsins

Lögin, sem tóku gríðarlegum breytingum í meðförum þingsins, hefðu tekið gildi í apríl á næsta ári, það er tæplega ári síðar en frumvarp laganna gerði ráð fyrir. Gildistöku var frestað að kröfu stjórnarandstöðunnar. Síðustu þinglok voru, eins og margir muna, nokkuð erfið og fjöldi mála beið afgreiðslu. Ný lög um náttúruvernd voru meðal bitbeina í þeim samningaviðræðum. Þingmenn Sjálfstæðisflokks og Framsóknar sátu hjá við atkvæðagreiðslu frumvarpsins þrátt fyrir að komið hefði verið til móts við kröfur flokkanna.



„Ljóst er að huga þarf nánar að veigamiklum atriðum vegna vinnu við gerð nýs frumvarps til laga um náttúruvernd, eins og kom fram í umfjöllun um frumvarp til nýrra náttúruverndarlaga sl. vetur. Hér er um ýmis grundvallaratriði að ræða enda afar mikilvægt að ný náttúruverndarlög feli í sér skýrar skyldur og jafnframt skýra framkvæmd, náttúruvernd til hagsbóta. Er ekki síður mikilvægt að slíkar breytingar séu unnar í sem víðtækastri sátt við haghafa og almenning,“ segir í tilkynningu umhverfisráðuneytisins. Ekki er fjallað nánar um hvaða grundvallaratriði sé þörf á að skýra og breyta.



Jeppafólk ósátt

Alþingi barst fjöldi umsagna þegar það hafði frumvarp laganna til afgreiðslu. Þar fóru mikinn meðlimir Ferðaklúbbsins 4x4 sem töldu frumvarpið skerða rétt sinn til ferðalaga um landið. „Í frumvarpinu er ákveðnum útivistarhópum ítrekað mismunað eftir ferðamáta. Ekkert tillit er tekið til hópa eins og fatlaðra, aldraðra eða fólks með ung börn sem geta ekki heilsu sinnar vegna farið um hálendið fótgangandi,“ segir í umsögn félagsins. Meðal breytinga á frumvarpinu sem þingið samþykkti var heimild til undanþágu frá lögunum í sérstökum tilvikum, til að mynda vegna fötlunar. Breytingartillaga um slíkt var afgreidd af þinginu í kjölfar þess að umhverfis- og samgöngunefnd fór yfir umsagnir hagsmunaaðila. Frummælandi tillögunnar var Mörður Árnason, þingmaður Samfylkingarinnar. Þá var breytingartillaga meirihluta umhverfisnefndar í 56 liðum samþykkt af þinginu. Í tillögunum má meðal annars finna undanþágu vegna aksturs utanvega og sérákvæði um utanvegaakstur vegna landbúnaðar.



Skástrik óskaði eftir viðtali við Sigurð Inga Jóhannsson umhverfis- og auðlindaráðherra en við þeirri beiðni var ekki orðið. Hins vegar tjáði Sigurður Ingi sig um lögin þegar þau voru til afgreiðslu en þá var hann þingmaður í stjórnarandstöðu. Þá gagnrýndi hann hve miklum breytingum frumvarpið tók í meðferð þingsins um leið og hann hrósaði meirihluta umhverfis- og samgöngunefndar fyrir að hafa lagt sig umtalsvert fram í vinnu nefndarinnar. Hins vegar taldi hann þinginu ekki stætt að vinna frumvarpið áfram þar sem það hefði tekið svo miklum breytingum að kalla yrði aftur eftir umsögnum. „Ég verð að segja að mér fellur ekki sá andi sem ég skynja í frumvarpinu. Þetta er frumvarp boða og banna. Alls staðar stendur að heimilt sé eða að menn þurfi að sækja sér heimild eða að óheimilt sé og síðan, ef menn brjóta gegn því sem heimilt er, eru auðvitað refsingar og annað í þeim dúr við því. Andinn er neikvæður, í honum felast boð og bönn,“ sagði hann í ræðu sinni.



Sextán þúsund andvíg frumvarpinu

Um sextán þúsund manns skrifuðu undir lista á síðunni Ferðafrelsi.is og lýstu þar með yfir andstöðu sinni við frumvarpið. Þar voru þingmenn hvattir til að samþykkja ekki lögin óbreytt. Í staðreyndablaði á undirskriftasíðunni segir að fari lögin óbreytt í gegn verði ferðafrelsi þeirra sem ekki geta gengið um landið með allan sinn farangur á bakinu skert. „Getur þú gengið með þungar byrðar, 20 kílómetra leið í óbyggðum?“ er þar spurt.



Á stuttum ferli sínum hefur Sigurði Inga tekist illa upp við að sannfæra umhverfisverndarsinna um að hann ætli sér að standa vernd um umhverfissjónarmið. Á fyrstu dögum hans í ráðuneytinu sagði hann til að mynda við Bændablaðið að skoða ætti að samþætta umhverfisráðuneytið og önnur ráðuneyti. Blaðamaður spurði hvort hann væri að segja að í framtíðinni yrði umhverfisráðuneytið óþarft vegna þess að málaflokkurinn yrði tekinn inn í önnur ráðuneyti. Ráðherra játaði þessu og sagði að það mætti í raun segja að það gæti orðið niðurstaðan. Þá var það eitt af fyrstu verkum Sigurðar Inga sem nýskipaðs umhverfisráðherra að fresta friðlýsingu Þjórsárvera auk þess sem hann hefur hafið vinnu við að endurskoða rammaáætlun.

Delínauðgarar áfrýja dauðadómi

Atli Þór Fanndal / fanndal@skastrik.is



Hún var á heimleið eftir bíóferð með vini sínum en fyrr um kvöldið höfðu þau séð myndina Life of Pi. Delíborg var myrk að sýningu lokinni og því ákváðu þau að leigja rickshaw-léttvagn fyrir heimferðina. Enginn bílstjóri var þó tilbúinn að keyra þau heimleiðis svo þau enduðu á að taka strætisvagn. Um borð í vagninum varð stúlkan, Jyoti Singh Pandey, 23 ára nemi í sjúkraþjálfun, fyrir hrottalegri árás sex manna og lést þrettán dögum síðar af sárum sínum. Árásin vakti óhug í Indlandi og um allan heim. Níu mánuðum síðar voru fjórir árásarmannanna dæmdir til dauða. Sá fimmti lést í gæsluvarðhaldi en yngsti maðurinn var dæmdur til þriggja ára vistar í unglingafangelsi. 



Indversk lög kveða á um að hæstiréttur verði að staðfesta dauðadóma með sérstökum hætti. Fjórmenningarnir hafa áfrýjað dómnum en í tilkynningu frá indverska dómstólnum sem fer með málið kemur fram að farið verði yfir gögn vegna áfrýjunar mannanna næstkomandi miðvikudag. Fjölskylda Jyoti hefur fagnað dauðadómi yfir árásarmönnunum en málið er líklega nokkuð frá því að vera lokið. Málarekstur stendur enn yfir og ekki er ólíklegt að indverskt dómskerfi hafi mál mannanna til meðferðar næstu mánuðina eða árin.



Örlagarík nótt

Tómlegt var í vagninum þegar Jyoti og vinur hennar stigu upp í hann en alls voru um borð sex menn að bílstjóranum meðtöldum. Í fyrstu höfðu mennirnir ekki afskipti af parinu en eftir um það bill fimm mínútna ferð var fram- og afturdyrum vagnsins lokað og mennirnir hófu að hreyta ónotum í Jyoti. „Hvert er förinni heitið svo seint að kvöldi?“ spurðu þeir hana og slógu Awindra Pandey, vin hennar og ferðafélaga, í andlitið. Awindra gerði þá tilraun til að yfirbuga mennina sem þrengdu að parinu og heftu för þeirra á meðan bílstjórinn keyrði áfram eins og ekkert hefði í skorist. Fyrst um sinn sóttu aðeins þrír menn að parinu en þegar Awindra hóf tilraunir til að verjast kölluðu árásarmennirnir til tvo aðra menn sem setið höfðu í vagninum. Jyoti gerði tilraun til að opna vagndyrnar sem og hringja í lögreglu. Ofbeldismennirnir komu í veg fyrir að hún kæmist undan, fjarlægðu símann hennar og börðu bæði hana og Awindra með járnröri. 



„Þeir börðu mig ítrekað í höfuðið með járnrörinu,“ sagði Awindra í viðtali við France 24 í janúar síðastliðnum. „Á meðan á öllu þessu stóð reyndi ég allt sem ég gat til að verja vinkonu mína. Hún var aftan við mig en einhvern tímann í látunum dró einn mannanna hana í burtu. Ég reyndi að aðstoða hana og nálgast hana aftur en tveir af árásarmönnunum héldu mér frá henni. Þeir börðu mig stöðugt og tóku allar okkar eigur. Þeir börðu hana einnig miskunnarlaust. Þegar þarna var komið sögu höfðu þeir tekið fötin mín. Vagninn keyrði bara áfram um borgina þvera og endilanga og tíminn leið. Þegar þeir höfðu lokið sér af köstuðu þeir okkur út á fámennum stað.“ 



Þannig lýsir Awindra hinu örlagaríka kvöldi um miðjan desembermánuð árið 2012. Jyoti lést þrettán dögum síðar af sárum sínum. Í september síðastliðnum voru fimm árásarmannanna dæmdir fyrir hrottaskapinn, þar af fjórir til hengingar. Einn þeirra var rúmlega sautján ára þegar árásin átti sér stað og hann var dæmdur til þriggja ára vistar í unglingafangelsi. Sjötti maðurinn, Ram Singh, bílstjóri vagnsins, lést í gæsluvarðhaldi en hann fannst látinn í klefa sínum 11. mars síðastliðinn. Í skýrslum lögreglunnar kemur fram að hann hafi framið sjálfsmorð. Lögfræðingur og fjölskylda mannsins hafa opinberlega sagt að þau telji skýrslurnar falskar og gruni að Ram hafi verið myrtur. „Sonur minn framdi ekki sjálfsmorð,“ sagði Mangelal Singh, faðir Rams, við BBC fréttastofuna þegar tilkynnt var um atvikið. Hann sagði son sinn ekki hafa haft líkamlega getu til að hengja sig þar sem hann hefði verið illa særður á hendi. Þá sagði Mangelal að sonur hans hefði ítrekað orðið fyrir hótunum og ofbeldi frá öðrum föngum.



Ótrúlegur hrottaskapur

Lýsingar á árásinni á Jyoti sýna hreint út sagt viðurstyggilegan hrottaskap. Mennirnir börðu og nauðguðu stúlkunni og allir virðast þeir hafa tekið þátt í verknaðinum. Járnrörinu, sem Awindra nefnir í lýsingu sinni á árásinni, stungu mennirnir í inn endaþarmsop konunar og ollu með því gríðarlegu líkamlegu tjóni. Fyrir dómstólum viðurkenndi einn af árásarmönnunum að hafa séð annan árásarmann draga eitthvað sem helst líktist reipi út úr líkama Jyoti. Talið er að þar hafi maðurinn lýst því þegar árásarmennirnir drógu endaþarm konunnar út. Mennirnir köstuðu parinu út á ferð og gerðu að lokum tilraun til að keyra yfir þau á strætisvagninum. 



Deilt á dauðarefsingu

Á Indlandi verða konur kerfisbundið fyrir ofbeldi. Árásin á Jyoti varð til þess að vekja athygli á stöðu mála og skapaði um leið mikinn þrýsting á indversk yfirvöld að bregðast við. Mannréttindasamtök á borð við Amnesty International hafa hins vegar gagnrýnt dóminn yfir árásarmönnunum og segja hann lítið gera til að bæta öryggi kvenna í landinu, nema kannski til skamms tíma. Þá segja samtökin að sé yfirvöldum alvara um að takast á við óöryggi kvenna verði að gera það með raunverulegum umbótum. Ofbeldi gegn konum er oft ekki tilkynnt auk þess sem indversk löggjöf veitir konum ekki öryggi. Þannig segir í tilkynningu frá Amnesty að engin lög nái utan um nauðgun séu gerandi og brotaþoli gift og málsaðilar fimmtán ára eða eldri. Þá bendir Amnesty á að löggæslumenn njóti raunar friðhelgi til að beita kynferðislegu ofbeldi - þeir séu allt að því utan dóms og laga.



Brotaþolum kennt um

„Jafnvel glæpaforingi hefur ekki áhuga á að snerta heiðvirða konu,“ sagði Manohar Lal Sharma, lögfræðingur árásarmannanna, í viðtali utan við dómshúsið í Nýju-Delí í janúar síðastliðnum. Hann kenndi Jyoti og Awindra um árásina og sagðist ekki þekkja eitt einasta dæmi þess að heiðvirðri konu hefði verið nauðgað á Indlandi. Viðhorf Manohars endurspeglar raunar afar algengt viðhorf til kynferðisglæpa í landinu. „Þetta er hugsunarháttur sem þjakar því miður flesta indverska karlmenn,“ hefur Sydney Morning Herald eftir Ranjana Kumari, yfirmanni hjá rannsóknarstofnun félagsvísinda í Nýju-Delí. „Þankagangur líkt og þessi er að hluta til að baki svona glæpum vegna þess að þessi hugsun réttlætir óbeint ofbeldisverknað; þú baðst raunar um þetta og því berð þú ábyrgðina.“ 



Ofbeldið gegn Jyoti olli almennri hneykslun á Indlandi og víða um heim en þó mátti lesa ummæli í indverskum fjölmiðlum þar sem ábyrgðin var færð yfir á brotaþola. Asharam, indverskur gúrú, sagði til að mynda að parið bæri ábyrgð til jafns við árásarmennina. Jyoti hefði átt að falla að fótum árásarmannanna og kyrja nafn guðs til að stöðva árásina. Annað dæmi sem vert er að nefna eru ummæli Mohans Bhagwat, formanns samtaka þjóðernissinnaðra hindúa, sem sagði nauðganir aðeins eiga sér stað í borgum í Indlandi en ekki þorpum vegna þess að konur í borgum tileinkuðu sér vestrænan lífstíl. Manohar, lögfræðingur árásarmannanna, agnúaðist enn fremur opinberlega út í parið fyrir að hafa verið úti seint að kvöldi og nýtt sér strætisvagna. Hann sagði Awindra hafa brugðist skyldu sinni sem karlmaður þar sem hann hefði ekki getað varið Jyoti.



Staða kvenna enn óbreytt

Bloomberg fréttaveitan fjallaði fyrr í mánuðinum um mál 27 ára gamallar indverskrar lögreglukonu sem var nauðgað þegar hún fylgdi systur sinni til grafar. Konan segir í samtali við Bloomberg að lítið hafi breyst í málefnum kvenna í landinu þrátt fyrir athyglina sem mál Jyoti hafi fengið. „Það er glæpur að vera kona á Indlandi,“ sagði konan við Bloomberg. Hún er ekki nefnd á nafn sökum laga í Indlandi sem veita þolendum nauðgana rétt til nafnleyndar. Af þeim sökum var Jyoti lengi vel kölluð „dóttir Indlands“ eða nöfnum þekktra kvenpersóna í indverskum kvikmyndum. Það var ekki fyrr en faðir Jyoti lýsti því opinberlega yfir að hann vildi að fólk vissi nafn hennar að fjölmiðlar hófu að nefna hana á nafn. Frá því er þó að minnsta kosti ein undantekning því ritstjóri indversks dagblaðs var sóttur til saka fyrr á árinu fyrir að birta nafn hennar. 



Lögreglukonan segir konur lifa í stöðugum ótta um að eitthvað komi fyrir þær. Árásin sem hún varð fyrir átti sér stað rétt fyrir utan heimabæ hennar. Hún var ásamt fjölskyldu sinni að flytja lík systur sinnar sem hafði verið myrt stuttu áður. Fimm manna hópur lokaði veginum sem þau keyrðu á með steinum og skipaði fjölskyldunni að afhenda öll verðmæti. Konan segir að mennirnir hafi reiðst yfir því hve litlar eignir þau höfðu í fórum sínum og eftir það ákveðið að nauðga henni. Hún segir það ekki hafa skipt mennina máli þótt hún segði þeim að hún væri lögreglukona og að þeir hafi ekki orðið við óskum föður hennar um grið. „Mennirnir sögðu okkur að ef ég færi ekki með þeim gæti fjölskyldan átt von á að flytja annað lík,“ sagði konan við Bloomberg. Í viðtalinu kemur einnig fram að mikill þrýstingur sé á konur í Indlandi að kæra ekki kynferðisofbeldi.



Eiginkona nauðgara sýpur seyðið af hrottaskap mannsins

Enn eitt dæmið um bága stöðu kvenna í landinu er að dómurinn yfir Akshay Kumar Singh, einum mannanna sem réðust á Jyoti, hefur haft alvarlegar afleiðingar fyrir Punitu Devi og tveggja ára son hennar. Punita er gift Akshay sem nú hefur verið dæmdur til dauða. Hún á von á að verða kastað út af heimili tengdaforeldra sinna, þar sem hún bjó með manni sínum. Foreldrar hennar segjast of fátæk til að taka aftur við henni og hefðir svæðisins sem þau búa á gera henni nánast ómögulegt að vinna þar sem ekki er samþykkt að konur séu mikið á ferðinni utan heimilis. „Ég er ekki menntuð og hefðirnar hérna eru þannig að ég get varla stigið út úr húsi,“ sagði Punita í samtali við Wall Street Journal síðastliðinn mánudag. Punita býr í litlu þorpi í Bihar-ríki á Indlandi. Þar er konum ekki heimilt að vera á ferli án fylgdar karlmanns sem er skyldur þeim. Þær halda sig að mestu innandyra og raunar er þeim ekki einu sinni heimilt að fara út úr húsi til að ganga örna sinna fyrr en eftir myrkur. 



Aðstæður Punitu er sérstæðar sökum þess að hún er gift alræmdum nauðgara en saga hennar og erfiðleikarnir sem hún horfist í augu við er algeng saga meðal ekkna og einstæðra kvenna á Indlandi. Þær eru í raun réttlausar og njóta afar takmarkaðrar virðingar.

Skera (bókstaflega) á strenginn

Aðalsteinn Kjartansson / adalsteinn@skastrik.is



Brasilísk stjórnvöld leita nú leiða til að koma í veg fyrir að Bandaríska þjóðaröryggisstofnunin (NSA) geti njósnað um þegna landsins. Dilma Rousseff, forseti Brasilíu, var harðorð í garð Baracks Obama Bandaríkjaforseta og stjórnar hans vegna njósna NSA í gegnum internetið á þingi Sameinuðu þjóðanna í vikunni. Brasilíska þingið skoðar nú hvort hægt sé að komast hjá því að netumferð Brasilíumanna fari í gegnum Bandaríkin. Sem stendur fer öll netumferð þaðan - og frá öðrum ríkjum í Suður-Ameríku - í gegnum eitt og sama húsið í Míamíríki í Bandaríkjunum.



Ætla bókstaflega að slíta á strenginn

Hugmyndirnar sem brasilíska þingið er að skoða snúa að því að leggja sæstreng frá landinu beint til Evrópu. Nær öll netumferð í Brasilíu fer nú til Bandaríkjanna áður en hún tengist öðrum löndum í heiminum. Þegar Brasilíubúar heimsækja til dæmis íslenskar vefsíður þurfa þeir að tengja sig í gegnum Network Access Point of the Americas sem sér um að tengja þá við Evrópu og Ísland. 



Þá er líka til skoðunar að banna fyrirtækjum sem þjónusta netnotendur að hýsa gögn utan Brasilíu. Það myndi þýða að Google þyrfti að hýsa allan tölvupóst sem brasilískir Gmail-notendur fá og eiga innan brasilískra landamæra. Eins og staðan er í dag styðjast fyrirtæki á borð við Google við gagnaþjóna um allan heim. 



Hafa augastað á tæknistörfum

Það er ekkert nýtt að brasilísk stjórnvöld horfi til sjálfstæðis í tæknimálum. Ríkið hefur á undanförnum árum reynt að skapa öflugan tækniiðnað í landinu og beitir til þess meðal annars skattaívilnunum til að laða að tæknifyrirtæki. Það er heldur ekki langt síðan stjórnvöld settu af stað áætlun sem ætlað er að hvetja Brasilíubúa til þess að setja á fót eigin sprotafyrirtæki. Ef netþjónusta yrði öll færð til landsins myndi það líklega hjálpa til við að skapa gott umhverfi fyrir fyrirtæki í tengslum við netþjónustu.



Pakka ekki bara saman

Ekki eru allir á eitt sammála um gagnsemi þess að Brasilía slíti nettengingu við Bandaríkin. „Þótt þú gerir það erfiðara fyrir NSA að njósna þýðir það ekki að NSA pakki bara saman og fari heim,“ segir Christopher Soghoian hjá American Civil Liberties Union í samtali við bandarísku tæknisíðuna The Verge. Hann bendir einnig á að það muni taka Brasilíu mörg ár og kosta milljarða króna að koma upp nógu öflugri tengingu við Evrópu til að hægt sé að segja skilið við tengipunktinn í Bandaríkjunum.



Ekki er heldur hægt að fullyrða að NSA yrði í vandræðum með að komast yfir netsamskipti frá Brasilíu þótt netumferðin færi ekki í gegnum umráðasvæði þeirra. Fyrir liggur að bandarísk stjórnvöld eiga sérstakan kafbát sem nær eingöngu er notaður til að fylgjast með umferð um internetstrengi sem liggja neðansjávar. 



Undirbúningur fyrir kosningar?

Hugmyndir Rousseff um að slíta á nettengslin við Bandaríkin hafa verið gagnrýndar, sérstaklega í Bandaríkjunum. Hún hefur verið sökuð um að reyna að afla sér pólitísks fylgis fyrir komandi kosningar en hún leitast eftir endurkjöri sem forseti Brasilíu á næsta ári. Undanfarnir mánuðir hafa verið henni erfiðir en mikil mótmæli hafa verið þar í landi. Ánægja með Rousseff hefur þó aukist í Brasilíu eftir að hún hóf að ræða opinberlega um óánægju sína með njósnir Bandaríkjamanna.



Rousseff hætti í síðustu viku við fyrirhugaða heimsókn í Hvíta húsið en það hefði verið fyrsta heimsókn brasilísks forseta til Bandaríkjaforseta í átján ár. Ástæðuna sagði hún vera þá að ekki væri tækt að hún færi í slíka heimsókn fyrr en rannsókn hefði verið gerð á njósnastarfsemi NSA.








Nýr tíu þúsund króna seðill

Í vikunni kynnti Seðlabanki Íslands nýjan peningaseðil. Um er að ræða tíu þúsund króna seðil en það er verðmætasti seðillinn sem verður í umferð hér á landi. Á honum er mynd af Jónasi Hallgrímssyni og heiðlóu, sem og ljóðlínur úr kvæðinu Ferðalok með rithönd Jónasar. Tilkynnt var um útlit nýja seðilsins á vefsíðu Seðlabankans en erlend vefsíða sem fjallar um peningaseðla varð fyrst til að birta mynd af honum - nokkrum klukkutímum fyrir kynninguna. Seðillinn er jafnverðmætur og 900 krónur voru fyrir þrjátíu árum síðan miðað við verðlagsreiknivél Hagstofunnar. 



Kattafár í Öskjuhlíð

Umfangsmikil leit var gerð að dönsku læðunni Nuk eftir að hún strauk úr einkaflugvél eiganda síns á Reykjavíkurflugvelli. Björgunarsveitarmenn voru meðal annars kallaðir til leitarinnar en bannað er að flytja dýr hingað til lands án þess að þau séu sett í sóttkví. Leitað var að kettinum í Öskjuhlíð, þar sem hann var talinn halda sig, enda er hlíðin við hliðina á Reykjavíkurflugvelli. Eigandi Nuk, Susanne Alsing, lofaði fundarlaunum en hún sagðist í viðtölum við íslenska fjölmiðla vera miður sín yfir hvarfi læðunnar. Upphæð fundarlaunanna var 100 þúsund íslenskar krónur. Enginn fékk þó peninginn því það var Alsing sjálf sem fann Nuk. „Hún var undir skýli hérna á flugvallarsvæðinu,“ sagði hún í samtali við fréttastofu 365.



Ætla að gera sína eigin úttekt

Alþýðusamband Íslands, Samtök atvinnulífsins og Viðskiptaráð Íslands telja að ljúka eigi aðildarviðræðum Íslands við Evrópusambandið. Viðræðurnar voru settar til hliðar um leið og ný ríkisstjórn tók við völdum eftir kosningar og ekki lítur út fyrir að þær verði kláraðar. Í tilkynningu sem birt var á vef ASÍ kemur fram að félögin ætli sjálf að standa fyrir úttekt á aðildarviðræðunum, þróun Evrópusambandsins og valkostum í efnahagsmálum. 






Tvö lík í Costa Concordia

Líkamsleifar þeirra tveggja sem var saknað eftir strand skemmtiferðaskipsins Costa Concordia eru nú loksins komnar í leitirnar. Líkin fundust eftir að búið var að reisa skipið við en það hefur legið á hliðinni allt frá því að það strandaði á síðasta ári. Einstaklingarnir tveir, sem voru frá Indlandi og Sikiley, voru þeir einu sem ekki var búið að hafa upp á eftir slysið. Alls létust þrjátíu og tveir þegar skipið strandaði en hluti skipsins fór á kaf með þeim afleiðingum að vatn flæddi inn í það. Lengi hefur verið talið að einstaklingarnir sem saknað var væru látnir einhvers staðar í skipinu en það hefur nú loksins verið staðfest. Yfirvöld telja að skipstjóri Costa Concordia beri ábyrgð á strandinu og þar með dauða áðurnefndra farþega.



Íran til í kjarnorkuviðræður

Hassan Rouhani, forseti Írans, segir ríkið tilbúið til viðræðna um kjarnorkuáætlun sína. Viðræðurnar verði þó að vera tímabundnar og lausnamiðaðar. Þetta sagði Rouhani í ræðu á allsherjarþingi Sameinuðu þjóðanna en þar sagði hann einnig að láta þyrfti reyna á diplómatíska lausn á deilunni um kjarnorkuáætlun ríkisins. Rouhani, sem kjörinn var forseti Írans á síðasta ári, kallaði hins vegar alþjóðlegar þvinganir gegn Íran ofbeldi og sagði að ógnin sem stafaði af Íran væri ímyndun. „Íran er akkúrat engin ógn við heiminn,“ sagði hann.



Interpol lýsir eftir Hvítu ekkjunni

Alþjóðleg handtökuskipun hefur verið gefin út á hendur Bretanum Samönthu Lewthwaite og Interpol hefur lýst eftir henni. Lewthwaite, sem kölluð er Hvíta ekkjan í fjölmiðlum, er eftirlýst að beiðni kenískra yfirvalda en hún er grunuð um að hafa sprengiefni í fórum sínum og að hafa lagt á ráðin um glæpi. Greint hefur verið frá því í fjölmiðlum að grunur leiki á um að hún hafi tekið þátt í skipulagi og framkvæmd hryðjuverkanna í Westgate-verslunarmiðstöðinni í Naíróbí í Kenía í vikunni. Lewthwaite er ekkja eins af sjálfsmorðssprengjumönnunum sem gerðu hryðjuverkaárás í London árið 2005.

Maður og vél verði eitt

Atli Þór Fanndal / fanndal@skastrik.is





Deepa Iyengar er ein stofnenda tölvuleikjafyrirtækisins MindGames. Fyrirtækið þróar tölvuleiki sem notendur stjórna með heilastarfsemi sinni. Deepa fluttist hingað til lands ásamt Hannesi Högna Vilhjálmssyni, eiginmanni sínum. Skástrik settist niður með henni til að ræða fyrirtækið, þróun tölvuleikjanna og hvernig hún endaði hér á Íslandi. Þá ræddum við upplifun hennar af því að vera innflytjandi á Íslandi, sem og hvernig er að vera innflytjandi í landinu sem hún fæddist í.



„Eins og svo margir aðrir þá kynntist ég manni frá Íslandi sem að lokum vildi flytja heim,“ segir Deepa aðspurð hvernig það hafi komið til að þau hjónin ákváðu að flytja til Íslands. Deepa og Hannes kynntust í gleðskap sem hún ætlaði sér ekki að mæta í og Hannesi var ekki boðið í. Deepa kemur ekki með nánari skýringar á teitinu örlagaríka. Aðspurð hvers vegna hún skipti um skoðun og ákvað að mæta svarar hún: „Vegna þess að það var í næstu íbúð.“



Þau Hannes og Deepa ákváðu síðar að flytja frá Bandaríkjunum til Íslands. „Í mínu tilviki þá var ég nokkuð spennt fyrir því að flytja. Foreldrar mínir eru indverskir innflytjendur í Bandaríkjunum. Ég er bandarísk en er vön því að komið sé fram við mig sem innflytjanda þar. Það er því ekki nein sérstök breyting fyrir mig að flytja til nýs lands þar sem ég er innflytjandi. Það er ekki eins og ég flytji allt í einu og finni það mjög sterkt að ég sé öðruvísi hér frekar en í Bandaríkjunum. Að sumu leyti er auðveldara að vera innflytjandi hér en í heimalandi mínu. Það getur verið svo niðurlægjandi að finna fyrir því í Bandaríkjunum að komið er fram við mig eins og ég sé aðflutt. Það er raunar allt öðruvísi og meira en ef slíkt er gert hér á Íslandi þar sem ég er sannarlega aðflutt.“ 



Hvaðan kemur þú?

Deepa segir mér frá því að á ferðalagi þeirra hjóna frá Bandaríkjunum hafi afar almennileg og kurteis kona sem starfaði á ríkismörkum Minnesóta spurt hana frá hvaða landi hún væri. Með í för var Hannes, ljóshærður með hreim, en hann var ekki spurður nánar um frá hvaða landi hann kæmi. Minnesótabúar eru margir afkomendur skandinavískra innflytjenda. Þá segist hún ítrekað vera spurð að því hvenær hún hafi flutt til Bandaríkjanna. Um tíma aðstoðaði hún stjórnmálamann í framboði við úthringingar en hún segist fljótlega hafa farið að kalla sig Ann, í stað Deepa, þar sem margir hafi tekið nafninu hennar illa.



Tengslanetið sem fylgir íslenskum maka

Ég spyr Deepu hvort staða hennar og menntun tryggi henni greiðara aðgengi að íslensku samfélagi og á þá við að hún starfar sjálfstætt og er í sambandi. „Ég held að allir sem flytja hingað og eiga maka af íslenskum uppruna séu í talsvert annarri stöðu en þeir sem flytja hingað og standa einir eða með maka sem einnig er aðfluttur. Íslenskum maka fylgir mikið tengslanet og stuðningur. Ég held að þessi atriði skipti máli sama hvaða menntun fólk hefur. Auðvitað skiptir menntun, stétt og upprunaland miklu máli. Það hefur áhrif á aðgengi þitt og réttindi ásamt því að vera þáttur í því hvernig komið er fram við þig almennt. Hér á Íslandi, allavega á okkar tíma, virðist sem fólk frá Indlandi og af indverskum uppruna, eins og í mínu tilviki, njóti talsverðs velvilja,“ segir Deepa og bætir við að hún telji raunar frekar litið niður á fólk frá Austur-Evrópu en Indverja. „Persónulega finnst mér oft skrýtið þar sem ég er ekki hvít að Indverjar njóti ef til vill meiri velvildar sem hópur en Austur-Evrópubúar. Þetta er enn mismunun þótt tengingin við litarhaft sé ekki eins sterk og ég hef átt að venjast. Mismununin byggir á þeirri hugmynd að fólk frá Austur-Evrópu sé á einhvern hátt hluti af öðrum hópi eða kynþætti en Íslendingar. Af þeim sökum er hún í reynd kynþáttafordómar, allavega er útkoman sú sama.“



Innflytjendur mörgum kynslóðum síðar

Deepa segir stöðu mála hér á landi að mörgu leyti ólíka því sem hún á að venjast frá Bandaríkjunum. „Á þeim tíma sem ég er að alast upp þá eru einfaldlega afar fáir sem eru ekki hvítir eða svartir í Bandaríkjunum. Það þýðir að það er ekki alltaf gengið út frá því að við hin séum bandarísk. Jafnvel í tilvikum þar sem forfeður þínir voru innflytjendur mörgum kynslóðum áður. Ég nefni sem dæmi að það voru kínverskar fjölskyldur sem byggðu lestakerfi Bandaríkjanna,“ segir Deepa en hikar svo. „Ég veit ekki alveg hvers vegna ég fór að tala um þetta,“ segir hún. „Upplifunin er samt sú að jafnvel þótt þetta sé samfélagið sem ég tilheyri þá er ég vön því að líta öðruvísi út en allir í kringum mig. Það er því ekki einfalt fyrir mig að ímynda mér hvernig það er að alast upp lítandi út eins og allir aðrir í kringum mig. Með sama hætti má segja að fyrir þann sem vanur er að alast upp í umverfi þar sem flestir, ef ekki allir, líkjast honum er auðvitað efitt að upplifa það í fyrsta sinn þegar hann er ólíkur öllum í samfélaginu í kringum sig.“



Hefurðu tengsl við Indland? „Flestir ættingjar mínir búa þar. Ég hef ekki eytt jafn miklum tíma þar og ég myndi vilja en ég hef oft farið þangað og hef sterk tengsl við fólkið mitt þar,“ segir Deepa og bætir við að jafnvel ættingjar hennar, sem og aðrir Indverjar sem tilheyra millistétt landsins, séu ekki endilega í góðum tengslum við indverskt samfélag í heild. „Indland er flókið að ná utan um og það getur þar að auki verið hættulegt samfélag. Flestir halda sig því frekar innan eigin fjölskyldunets.“ Deepa nefnir að ákveðin líkindi séu milli Indverja og Íslendinga þegar komi að ættartengslum. Báðar þjóðirnar rekji gjarnan ættir sínar langt aftur og finni frænkur og frænda sem aðrir myndu varla telja skyld sér. Indverjar og Íslendingar tali hins vegar jafnvel um slík skyldmenni sem fjölskyldumeðlimi.



Raunvísindafjölskylda

Aðspurð hvað hafi valdið vali hennar á menntun segir Deepa fjölskyldu sína hafa spilað þar inn í. „Ég er auðvitað ekki verkfræðingur eins og foreldrar mínir. Mín uppreisn birtist í því að velja vísindin frekar en verkfræði,“ segir hún og hlær. Hún segir það meira áberandi hér en víða annars staðar að fólk sæki í menntun og starfsframa í samræmi við það sem algengt er innan fjölskyldunnar. 



Fjölskyldumiðað samfélag

Sérstakt að þú nefnir þetta. Ég upplifi oftar en ekki að Íslendingar - sérstaklega þeir sem ekki hafa prófað að búa í öðru samfélagi - séu nokkuð sannfærðir um stéttleysi samfélagsins og þá sérstaklega kannski að vensl hafi ekki teljandi áhrif á val fólks á ævistarfi. Þú segir hins vegar að þú takir meira eftir þessu hér en annars staðar. „Já, mjög svo. Það er annað sem er mjög líkt með Indlandi og Íslandi að samfélögin eru bæði byggð mjög á fjölskyldunni sem samfélagsstoð. Ég held að það hljóti að vera ástæða þess að þetta verður meira áberandi hér en í Bandaríkjunum. Ég er nú reyndar viss um að þetta á við í Bandaríkjunum. Þar fara börn auðugs fólks í viðskipti og allt það. Hins vegar vegna þess að Ísland er fjölskyldumiðað verður auðveldara að rekja tengsl. Í Bandaríkjunum er það oft erfiðara og flestir hugsa ekkert út í hver er tengdur hverjum.“ Deepa lýsir því hvernig móðir hennar rakti nýlega ættir manns, sem Deepa sá á Facebook, marga ættliði aftur til að sýna henni fram á hversu tengd þau væru. „Annað dæmi sem mér dettur í hug þegar talað er um hvað fjölskyldutengsl eru mikilvæg bæði Indverjum og Íslendingum er þegar ég var í viðtali við danska heimildarmyndargerðarmenn. Ég sagði þeim að frænka mín ynni hjá danska ríkissjónvarpinu. Kvikmyndagerðarmennirnir höfðu heyrt af henni og þekktu nafnið,“ segir Deepa og bætir við að í fyrstu hafi Dönunum þótt mikið til ættartengsla hennar koma. Það hafi ekki verið fyrr en hún gerði tilraun til að rekja tengslin við frænku sína sem Danirnir misstu áhugann. „Það var augljóst að þeim þóttu þessi tengsl ekki nokkur. Þeir myndu sjálfir ekki telja tengslin næg til að tala um ættingja í eigin tilviki.“



Nennti ekki líkamsrækt

Við snúum okkur aftur að skólaárunum og Deepa segir mér að hana hafi alltaf langað að verða geimfari. „Ég nennti bara ekki að stunda líkamsrækt,“ segir hún og hlær. „Þannig að ég ákvað að verða stjarneðlisfræðingur. Þá var möguleiki á að ég fengi starf sem sérfræðingur í einstaka geimferð og svo sá ég tækifæri á að ég fengi að ferðast í gegnum starfið. Stjarneðlisfræðingar fá færi á að nota stóra sjónauka sem allir eru staðsettir á fjarlægum og spennandi slóðum. Ég sá fyrir mér að geta ferðast um heiminn. Raunveruleikinn er nú samt sá að maður fær eina viku á ári og vonar umfram allt að veðrið sé ásættanlegt því annars fær maður engin gögn til að vinna með.“ Deepa segist þrátt fyrir það hafa verið nokkuð ánægð fyrst um sinn. „Ég fékk að ferðast aðeins og vann að nokkrum rannsóknum. Vandinn er sá að það sem eftir er af árinu situr maður fyrir framan tölvuskjá með mikið magn gagna sem mynda kannski eina litaslettu á skjánum. Þú vinnur með upplýsingarnar og reiknar þar til litabrákin verður að tveimur brákum. Úrvinnslan var raunar of fjarlæg rómantíkinni sem fylgir rannsóknum á geimnum, plánetum og sólkerfum. Það var ekki alveg að virka fyrir mig.“ 



Deepa skipti því næst yfir í hugfræði (e. cognitive science), það er rannsóknir á starfsemi heilans. Hún segist upphaflega hafa ætlað sér að taka doktorsgráðu í þeim fræðum en henni hafi ekki líkað nægilega vel við það sem hún kallar pólitíkina sem fylgir langskólamenntun.



Úr raunvísindum í listnám

Deepa rannsakaði meðal annars heilabylgjur í rottum í einu verkefnanna sem hún vann að. Því næst kannaði hún merki (e. signals) í líkömum manna. Í stað þess að taka upp heilastarfsemi rannsakaði hún viðbrögð líkamans við mismunandi aðstæður. „Þú sérð að þrátt fyrir að verkefnin hafi verið fjölbreytt þá má sjá ákveðið þema í tilraunum mínum til að fylgjast með, mæla og taka upp merki heilans annars vegar og líkamans hins vegar. Seinna fylgdi svo MindGames sem tengist þessu tvennu.“ 



Deepa gat þó ekki hugsað sér að halda áfram að læra raunvísindi eftir að hafa orðið fyrir nokkrum vonbrigðum með störf sín í þeim geira. „Ég fór í eitthvað allt öðruvísi. Ég hafði ríka þörf fyrir skapa og tjá mig. Ég ólst upp við virðingu fyrir listum á mínu heimili en var ekki alin upp við þá hugmynd að ég gæti átt þátt í þeim heimi og sköpun.“ Var þá pressa á þig að fara í raunvísindi? „Já, Indverjum er það afar mikilvægt að börnum þeirra sé tryggð góð afkoma. Það sama á við þegar maður er innflytjandi í öðru landi. Hjá mér var ekki gerð krafa um að ég yrði verkfræðingur en krafan var sú að ég veldi mér nám með góða atvinnumöguleika.“



MindGames verður til

Deepa segir MindGames hafa orðið til stuttu eftir að þau hjónin fluttu hingað til lands. „Ég held að Hannes hafi bara verið með heimþrá. Ég vissi í raun alltaf að við myndum enda með að flytja hingað til Íslands og ég gerði ekki athugasemdir við það. Áður en við fluttum hingað bjuggum við í Los Angeles. Mér þótti hvort sem er ekki mikið til borgarinnar koma,“ segir Deepa aðspurð um tildrög þess að fyrirtækið hennar, MindGames, var stofnað eftir að þau fluttu hingað til lands. „Ég kom hingað og lærði íslensku í Háskóla Íslands. Ég var orðin þreytt á að vera alltaf að læra og var að íhuga hvað ég gæti gert til að skapa mér vinnu. Innovit var þá nokkuð nýtilkomið og ég hugsaði með mér að kannski ætti ég að senda inn hugmynd. Viku áður en skilafresturinn rann út las ég um fyrirtæki sem hugðist setja á markað tæki sem skynjaði heilabylgjur. Virkni heilans er mikil og bylgjurnar mynda rafsvið sem hægt er að lesa. Fyrirtækið hélt því fram að tækið þeirra gæti skynjað bylgjurnar með minni tilkostnaði og færri skynjurum en áður. Tækið skynjar talsvert minna af upplýsingum en til að mynda tæki sem þú sérð á spítala en það safnar nægum upplýsingum til að skynja hvort þú slakar á eða einbeitir þér.“ 



Deepa segir tæknina afar takmarkaða en tækið megi þó nota til að stjórna tölvuleikjum. Hún segir enn fremur að hugmyndin um að hanna tölvuleiki sem stjórna megi með huganum hafi heillað hana. 



Tölvuleikir til meðferða

„Frá upphafi langaði okkur að hanna og þróa leiki sem nota mætti til meðferðar, til að mynda fyrir þá sem eiga erfitt með einbeitingu og afslöppun,“ segir Deepa. Hún segir þó að MindGames hanni aðeins leiki til skemmtunar en það sé liður í lengra ferli að þróa leiki til meðferðar. Til þess þurfi miklar rannsóknir og vottun og það sé því hluti af langtímaáætlun fyrirtækisins.



Mátturinn breyttist

„Ég er náttúrlega af ákveðinni kynslóð og man eftir Yoda þegar hann var brúða en ekki tölvugerð mynd. Ég man því eftir mættinum (e. the force) sem talsvert yfirvegaðra afli en því sem við kynnumst í nýjustu Stjörnustríðsmyndunum þar sem mátturinn er notaður til að sprengja hitt og þetta. Við höfum því komist að því að flestir hafa ákveðnar hugmyndir um hvað þeir vilja fá út úr leikjum sem stjórnað er með heilanum. Fólk vill miklar og stórar aðgerðir ásamt hraða. Slökun er ekki það sem allir eru að leitast eftir.“ Deepa segist upphaflega hafa talið vera meiri áhuga meðal almennra neytenda á tölvuleikjum sem stýra má með huganum. Vandinn sé þó sá að tækin séu afar takmörkuð og standist oft ekki væntingar almennings. Fólk hafi töluvert háleitar hugmyndir þegar rætt er um að stjórna tölvuleik með huganum. Tækniþróun höfuðbúnaðarins sé enn á þeim stað sem máttur gömlu Stjörnustríðsmyndanna lýsti; yfirveguð og hæg. Hins vegar vilji almenningur tæki sem hafi getu hins nýja máttar.



Afar stutt komin

Hversu langt erum við komin í þróun þessara tækja? „Það eru miklar efasemdir um tæknina sem mælir heilabylgjur og sendir um leið skipanir til tækja eins og ipad,“ segir Deepa. Hún segir marga í fræðasamfélaginu sannfærða um að tækin sem þau hanna leiki MindGames fyrir mæli ekki heilabylgjur heldur vöðvahreyfingar. „Slíkar efasemdir eru ekki algjörlega úr lausu lofti gripnar. Við framkvæmum fjöldann allan af vöðvahreyfingum þegar við setjum okkur í stellingar og einbeitum okkur. Ég skil vel hvaðan efasemdirnar koma. Sjálf tel ég höfuðsettið sem við notum mæla heilabylgjur en að þær upplýsingar séu samþættar upplýsingum um vöðvahreyfingar í ríkara mæli en framleiðandi tækisins vill meina.“ Höfuðtækið sem leikmenn nota til að stjórna tölvuleikjum getur í raun aðeins skilið tvær skipanir. Það skynjar þegar leikmaður er afslappaður og þegar leikmaður einbeitir sér mjög. Það er ekki án takmarkana að hanna leiki þar sem leysa á mörg mismunandi verkefni með aðeins tveimur skipunum. „Persónulega hafði ég vonað að tæknin yrði lengra komin á þeim tíma sem er liðinn frá því að ég stofnaði MindGames. Þróun tækjanna er enn í gangi og við höfum enn ekki náð höfuðsettum sem færa okkur það sem við viljum.“ 



Deepa segir fyrirtækið hafa þurft að aðlagast tæknilegum annmörkum stjórntækjanna sem í boði eru. Hún telur nokkuð vanta upp á tækniþróun þeirra svo hægt verði að þróa tölvuleiki sem nota megi til meðferðar á ýmsum andlegum kvillum.



Erfitt að standast væntingar

MindGames er um þessar mundir með tvo leiki í almennri sölu. Annar leikjanna heitir 28 Spoons Later en nafnið vísar til þekktrar kvikmyndar um uppvakninga. Leikmaðurinn er fastur í híbýlum herramanns sem er uppvakningur. Hann neitar þó að bragða á heila nokkurs manns nema til staðar sé réttur borðbúnaður. Leikmenn verða því að einbeita sér eftir til að beygla skeiðar uppvakningsins og halda þannig lífi. Seinni leikur fyrirtækisins er W.I.L.D. en hann byggir einnig á sömu tveimur skipunum; afslöppun og einbeitingu. Sögusvið leiksins er draumur sem leikmaðurinn verður að ráða sig í gegnum. 



Að spila með heilanum

Blaðamaður fékk að prófa leiki fyrirtækisins. Áður hafði Deepa lýst því hve erfitt getur reynst að búa til verkefni sem nýta þær takmörkuðu skipanir sem eru í boði og um leið gera leikmönnum kleift að finna skýra tengingu við þá tilfinningu sem þeir eiga að beita sem skipun. Verkefni sem ekki eru vel hönnuð skortir þessa tengingu. Deepa benti mér á borð í W.I.L.D. þar sem ákveðna þætti vantar sem við myndum venjulega nota sem mælingu á eigin einbeitingu. Í borðinu eiga notendur að hlaða rafhlöður þriggja vélmenna með því að einbeita sér. Borðið er nokkuð auðleysanlegt og jafnvel ég, sem aldrei áður hafði prófað leikinn, gat leyst það á tiltölulega einfaldan hátt. Hins vegar, eins og Deepa benti mér á, vantar í raun áþreifanleg, ef svo má að orði komast, merki sem tengja tilfinninguna sem notandinn á að beita við lausn á verkefninu. Þannig leysti ég borðið án þess að skynja að ég væri að einbeita mér í þessu ákveðna borði. Ég ákvað því í næstu tilraun að horfa á sekúnduvísinn á úrinu mínu en ekki á tölvuskjáinn. Þannig náði ég betri einbeitingu og, það sem mikilvægara er, gat tengt úrlausnina við eigin tilfinningu.



Áskorun Deepu og félaga hennar í MindGames er því ekki aðeins að hanna verkefni með takmörkuðum settum skipana. Verkefnin verða líka að vekja hugrenningatengsl við tilfinninguna sem beita á til úrlausnar. Án slíkrar tengingar er upplifunin ekki fullnægjandi. Sem andstæðu við vélmennaborðið sýndi Deepa mér annað verkefni þar sem ég átti með einbeitingu að stækka hring sem snerist á miðjum skjánum. Með fram snúningnum myndaðist nokkuð taktfast og reglubundið form lita sem ég gat auðveldlega einbeitt mér að. Við lausn verkefnisins mátti því áþreifanlega finna tengsl milli þess sem ég upplifði sem eigin einbeitingu og úrlausnar verkefnisins.

